
প্রবেশি আমার পুরী আতিথ্য লইয়া

বিদায় হইবে পরে সানন্দ হইয়া॥

রজত সন্নিভ এই হ্রদের উপর।

আমার প্রভুত্ব, আমি ভেকের ঈশ্বর॥

পঙ্কিলের বংশধর ফুল্ল-গণ্ড নাম।

জলেশী জননী, যাঁর যমুনায় ধাম॥

তথা মম পিতা সহ পরিণয় পরে।

আবির্ভূত হই আমি তাঁহার উদরে॥

তোমার লক্ষণ সব দেখি বোধ হয়।

তুমি বীর হবে কোন রাজার তনয়॥

পরিচয় দিয়ে কর সংশয় বিচ্ছেদ।”

শুনিয়া মূষিক তারে কহিতেছে ভেদ॥

“সুর নর কি বিহঙ্গ উড়ে যত দূর।

তত দূর মম নাম আছে ভর-পূর॥

শুনহ, যদ্যপি নহে তব জ্ঞাত-সার।

মহামহিম শ্রী, শস্যহারী নামামার॥

পিষ্টকাশী পিতা মম বীর শ্রেষ্ঠ তিনি।

তাহার গেহিনী সতী শ্রীমধুলেহিনী॥

গর্ত্তপতি মহামতি জনক তাঁহার।

মহারাজ সুতা মাতা মহা অধিকার॥

